
1.4.









id est:
Idem A. 

Epiphaniæ sanctissimo huius almae urbis episcopo et oecumenico patriarchae. 
Valde confidimus sacerdotum puritatem et bonam disciplinam affectionemque 
erga dominum deum et salvatorem nostrum Iesum Christum, preces denique 
continuo ab iis factae magnam benevolentiam rei publicae nostrae 
augmentumque parare, unde et barbaris imperare nobis licet dominosque 
fieri illorum quae antea non tenuimus, ac quanto auctoritas et decus eorum 
crescet, tantum etiam rei publicae nostrae incrementum accessurum speramus, 
nam si vitam gravem omnique vituperatione vacuam agunt et reliquum 
populum ad suam normam, dirigunt, ut ad eorum gravitatem respiciens 
plurimis vitiis abstineat, palam est animos inde meliores omnibus futuros 
esse et nobis facile convenientem benevolentiam a magno deo et salvatore 
nostro Iesu Christo applicatum iri. 
1 ¶ Haec igitur considerantibus nobis nuntiatum est necopinato esse 
devotissimorum diaconorum, quin etiam presbyterorum (nam ultra hunc 
gradum vel dicere erubescimus, religiosorum episcoporum videlicet), 
ex his ergo esse, quos non pudeat partim per se tesseras tractare et tam 
pudendo et laicis ipsis a nobis quam maxime interdicto ludo interesse partim 
eiusmodi ludum per se non facere, sed vel conversari cum ludentibus 
vel sedere spectatores actus inepti vel summa cum cupiditate spectare 
res omnium ineptissimas, convicia audire, quae in talibus oriri necesse est, 
et manus suas, oculos, aures adeo damnatis et prohibitis ludis polluere: 
alii etiam in publico vel equorum certaminibus se inmiscunt vel etiam alios 
provocant super equorum clade victoriave, sive per se sive per alios 
indecenter talia ludentes, vel scaenicorum thymelicorumque ludorum 
spectatores fiunt vel bestiarum depugnationi in theatris intersunt non conscii, 
quod recens initiatos et venerandis mysteriis dignatos ipsi iubent adversantis 
daemonis cultui et omni pompae renuntiare, cuius non minima pars 
ea spectacula sunt. 
2 ¶ Saepe eos ut haec observarent adhortati sumus: cum autem perpetuo 
nuntios ea de re ad nos ad ferri videamus, ad necessitatem adducti sumus 
praesentem legem aggredi propter studium pietatis et simul tam pro 
sacerdotio ipso quam pro communi rei publicae utilitate. 
3 ¶ Atque sancimus nullum diaconum vel presbyterum et multo magis 
episcopum (quod etiam incredibile forte videatur, cum m eorum ordinatione 
preces domino Christo deo nostro offerantur, et invocatio sancti adorandique 
spiritus fiat et capitibus aut manibus eorum sanctissima quae apud nos sunt 
mysteria imponantur vel tradantur, ut sensus omnes iis puri fiant et deo 
consecrentur) neminem ergo horum deinceps post hanc sacram legem 
nostram audere vel quemcumque tesserarum ludum facere vel iis qui 
tesseris ludunt interesse vel adsidere et delectari iisque quae aguntur 
consentire vel vulgaribus spectaculis interesse, de quibus supra diximus, 
vel eorum quid facere quae in iis facere vetiti sunt, sed omni cum his 
communione de cetero abstinere. 
4 ¶ Quod enim iam praecessit, etsi inquiri debeat vel etiam apte vindicari, 
tamen benigne indulgemus praesentis legis observationem omnibus 



in futurum tempus imponentes, decet enim eos ieiuniis et vigiliis 
et exercitiis sacrae scripturae et precibus pro omnium salute fundendis 
vacare neque his relictis omni ex parte profana et prohibita attingere. 
5 ¶ Idem sancimus etiam in reliquos clericos, subdiaconos scilicet et lectores, 
qui et ipsi sacrae mensae et omnis circa sacrosanctas ecclesias ornatus ministri 
et operarii sunt et divina oracula contrectantes partim sacras nobis scripturas 
ex sanctis libris nostris legunt partim hymnos canunt. 
6 ¶ Quod si quem in futurum eiusmodi quid fecisse apparebit idque delatum 
erit vel in hac felici urbe ad tuam sanctitatem vel in provinciis ad 
religiosissimos metropolitos sub te constitutos vel reliquos episcopos, 
quorum ordinatio ad beatitudinis tuae fastigium pertinet, et talis accusatio 
vel in diaconum vel in presbyterum vel adeo in religiosissimorum 
episcoporum quem dirigetur, beatitudo tua hic, in provinciis religiosissimi 
qui sub te sunt metropolitae eisque subditi episcopi haec cum omni 
diligentia secundum clericatus ordinem inquirant et perscrutentur, 
neque defunctoriam inquisitionem faciant, sed et testes fide dignos audiant 
et nihil ad eruendam veritatem praetermittant: ut enim eos a talibus retinemus, 
ita calumniari eos a quibusdam vetamus. 
7 ¶ Et si quaestione ex omni parte divinis oraculis propositis instituta 
accusatio iusta esse apparebit et probabitur diaconum vel presbyterum 
aut aleatorem esse aut cum aleatoribus conversatum esse aut eiusmodi 
vanitatibus adsedisse aut memoratis spectaculis interfuisse, vel fortasse 
etiam religiosissimorum episcoporum quis (quod plane non eventurum 
confidimus) tale spectaculum passus erit vel tesseris ludentibus adsidere 
et cum iis esse in futurum ausus erit, talis statim a beatitudine tua vel 
a metropolita vel religiosissimo episcopo sub quo constitutus est, si e clericis 
qui dicuntur est, a sacro ministerio removeatur eique canonica poena imponatur 
et tempus definiatur, intra quod, eum conveniat ieiunia ac supplicationes 
subeundo magnum deum super tali delicto placare.
8 ¶ Et si quidem per definitum tempus tali poenae subiectus lacrimis 
paenitentia ieiunio domini dei imprecatione remissionem delicti exorare 
perseverabit, tum is sub quo constitutus est his diligenter compertis 
et cognitis communes pro eo preces fieri curet, et cum omni diligentia iniungat, 
ut in posterum tali sacerdotii iniuria abstineat: et si eum ad sufficientem 
paenitentiam venisse credet, tum sacerdotalem clementiam ei restituat. 
9 ¶ Sin autem etiam post excommunicationem apparuerit neque vere 
paenituisse, immo id vilipendisse animoque manifesto a satana occupato, 
is sacerdos, cui subditus est, e numero clericorum eum eximat 
et prorsus deponat. 
10 ¶ Qui non amplius ad clericorum ordinem reverti poterit, sed si quidem 
facultates habet, curia illius civitatis, in qua antea deo ministrabat vel, 
si ea civitas curiam non habet, alia provinciae civitas, quae potissimum 
curiali indiget, eum suscipiet cum facultatibus in posterum serviturum: 
si facultates non habet, officialis in posterum provincialis officii fiet pro 
clerico et, quia dei officium deseruit, provinciae officialis erit hac sibi 
contumelia pro anteriore honore comparata. 
11 ¶ Haec igitur omnia custodienda sancimus in hac quidem alma urbe 
a sanctitate tua et per singulas sacrosanctas ecclesias a defensoribus 



et oeconomis, quibus curae erit inquirere ea et denuntiare et convictos 
victu annonisque a sacrosanctis ecclesiis eis deputatis privare: in provinciis 
vero sub beatitudine tua constituti religiosissimi metropolitae et praeterea 
religiosi qui sub eis sunt episcopi eorumque defensores et oeconomi, 
et ipsi eundem quem antea diximus rei modum adhibeant et sacerdotalem 
dignitatem ex omni parte integram et reprehensione vacuam tueantur. 
12 ¶ Custodient haec etiam gloriosissimi sacrorum praetoriorum nostrorum 
praefecti Orientis dicimus in gentibus quae eius iurisdictioni sublectae sunt, 
et Illyrico Africaeque dioecesi praepositi et officia quae eis oboediunt 
et clarissimi provinciarum rectores et civitatum defensores, ut magistratus 
ipsi qui magnas administrationes gerunt indignationem nostram metuant, 
officia eorum decem auri librarum poenam pertimescant, provinciales 
autem magistratus tam maiores quam minores et eorum officia et insuper 
civitatum defensores quinarum auri librarum poenam metuant, si de his 
certiores facti et ipsi non rettulerint ad sacerdotes, id est religiosissimos 
episcopos et sanctissimos metropolitas vel sanctissimos uniuscuiusque 
dioeceseos patriarchas, ad quam quisque terram pertinet, ut illi his cognitis 
secundum ea quae antea disposita sunt omnes invadant, neque, si qui talium 
delictorum ab iis convictus fuerit [non] resipuerit, civitatis curiae vel officio 
eum adgregari curaverint. 
13 ¶ Etiam gloriosissimus huius almae urbis praefectus haec observabit, 
si in hac regia urbe nostra peccatur, una cum officio ei subiecto, 
ut ipse indignationem nostram vereatur, officium eius decem auri librarum 
poenam metuat. 
14 ¶ Verum haec legis latione confecimus, illud autem consentaneum est, 
iusta deo a nobis in promovenda sacerdotum adversus ipsum 
gravitate persoluta esse. 
15 ¶ Qui si constitutorum aliquid transgrediuntur et conivent nec vindicant, 
sed vituperabilem quandam gratiam faciunt, praeter poenas [quae ex nostris 
legibus proveniunt] caelestes quoque subibunt et sententiam divinam, 
quae in ipso dei tribunali fiet turpem coniventiam arguens et vindicans. 
16 ¶ Si vero civilium magistratuum tam maiorum quam minorum 
vel officialium vel defensorum quis vel ea de re certior factus ea 
non nuntiaverit vel cum vindicare licuit, id neglexerit vel etiam rem 
mercede prodiderit, sciat se praeter definitas a nobis poenas etiam 
magni dei vindictam, sibi instaturam et omnibus exsecrationibus, 
quae sanctis libris continentur, obnoxios se fore. 
17 ¶ Ut autem haec a nobis non nisi in domini cultum sancita sunt, 
ita et illud adicimus, ut inquisitiones diligenter fiant, neve quis 
calumniator quibusdam existunt et falso in eiusmodi causa accuset 
vel testimonium ferat. 
18 ¶ Quemadmodum enim sacerdotibus, si quid eiusmodi egerint, 
tales poenas imposuimus, sic et eos qui calumniari temptaverint 
tam caelestes quam ex legibus nostris poenas subire volumus, 
si denuntiatione facta insistere noluerint vel tales accusationes perferre 
non valeant: prosecuti undique aequitatem et iustitiam, quam in omni re 
et praecipue in legibus ferendis veremur.


